
Gurayare Dameerkaygow! 

Siciid Maxamed Cali “Xarawo”    

 

Tixdan 

Dameerku inkasta oo uu ka mid yahay gaadiidka iyo gammaanka 

Soomaalidu ku manaafacaadsato, haddana, maansooyin u dhigma 

faa`iidadaa lagama curin. 

Tixdan “Gurayare Dameerkaygow”, ee uu tiriyay abwaan Saciid 

Maxamed “Xarawo”, wuxuu tilmaamayaa, kuna ammaanayaa, waxtarka 

dameerku leeyahay iyo dheefta lagu qabo. Tixdan kama muuqato 

buunbuunin iyo faan dheeraad ah, abwaanku wuxuu ku kaaftoomay inuu 

dameerka ku ammaano dheeftiisa iyo waxa uu yahay keliya. 

Waxa uu ku ammaanay inuu yahay gaadiid ‘baladi’ ah oo aan dibadda 

laga soo dhoofin, kuna shaqaynin shidaal dibadda laga keeno, ee uu 

quuto cawska dalka ka baxa. Waxa uu sheegay in dameerku qabto hawlo 

kala duwan, sida inuu yahay gaadiid la fuulo, la rarto, biyo lagu 

dhaamiyo. Waa gaadiid la adeegsado isagoo sidiisa ‘cadaysimo’ u ah 

ama lagu xiriiriyo karreeto (gaari-dameer) iwm. 

Abwaanku wuxuu dameerkiisa ku ammaanay in uu carruurta la koriyo, 

oo uu yahay isha dhaqaalaha reerka. Sidaas darteedna, uu ugu 

abaalgudayo ammaan faafta oo diiwaanka gasha. 

Saciid Xarawo waxa uu heestan kaga qaybgalay tartan suugaaneed ay 

qabatay Idaacadda BBC sannadkii 1990, waxayna gashay kaalinteeda. 

1. Gurayare dameerkaygow 

2. Gaadiidkii dhaqankaygow 

3. Geyi kale kamaad iman 

4. Gacal ila shaqeeyoo 

5. Ii gargaara baad tahay, 

6. Misna guuto aan dhalay 

7. Gurmadkoodii baad tahaye!! 

Heey jac … jac …. Jac!!! 

8. Gurayare dameerkaygow 

9. Marka aan gadhkaaga iyo  

10. Gawsaha bir kuu sudho oo  

11. Xakamaha ku giijiyoo  

12. Gaadhi kugu xidhiidhiyo 

13. Guudkaagu waa dahabe!! 

Heey jac … jac …. Jac!!! 

14. Gurayare dameerkaygow 

15. Geenyo faras ka roonoow 

16. Markaad waajib gudataa baa 

17. intii calafku ii galo 

18. Guulle loogu mahadiyaa!! 

Heey jac … jac …. Jac!!! 

19. Gurayare dameerkaygow 

20. Giddi maalin iyo leyleey 

21. Alaabada intaad guri 

22. marna biyaha guryaha geynee 

23. Marna beer galley aad fali 

24. Shidaal kuuma an gadee 

25. Gasiinkaagu waa cawsee!! 

Heey jac … jac …. Jac!!! 

26. Gurayare dameerkaygow 

27. Gaajada xanuunka leh 

28. Gaashaanka caabbiyaa 

29. Garbahaaga weeyoo 

30. Waxaad gasho, waxaad guddo 

31. Ammaan gaar ahaaneed baan 

32. Diiwaanka kuu gelin 

33. Adduunyada ha gaartee! 

Heey jac … jac …. Jac!!! 

